Дәрес-лекция

Тема: XX гасыр әдәбияты үсешенә ил сәясәтенең йогынтысы
(Дәресләр санының кимүе әдәби чорларның һәрберсенә аерым тукталып, аларны тирәнтен өйрәнү мөмкинлеген чикли, шуңа күрә кереш дәрестә чорларга кыскача характеристика бирү белән чикләнергә мәҗбүрбез. Бу язмабызда 11 нче сыйныф әдәбиятында кереш дәрес үткәрү өчен материаллар бирелде. Дәрес саны күбрәк булган мәктәпләрдә бу материалны ике дәрес дәвамында үтәргә була, тик бераз тулыландыру кирәк.)
Максатлар: 1. 1917 елгы революциядән соңгы әдәбиятның төп чорларына характеристика бирү. 2. Һәр чорга хас тема һәм проблемалар куелышы үзенчәлеген күрсәтү. 3. Әдәбият үсешен дөрес күзалларга һәм аңа объектив бәя бирергә өйрәтү.
ХХ гасыр әдәбияты алдында торган төп проблемалар:

· Милли азатлык проблемасы.

· Шәхес иреге.

· Мәхәббәт проблемасы.

· Шәфкатьлелек, миһербанлылык.

Әдәбият үсеше этаплары (чорлары)
1. Гражданнар сугышы чорында (1917-1921) татар әдәбияты.
Халык яңа властька нык ышана, ирек алырмын дип уйлый. Әдәбиятчылар да моның алдау гына булуын соң аңлыйлар.

20 нче елларның I яртысында татар әдәбиятында проблема барлау, яңа тема эзләү төп урынны ала. Әдәбиятта яңа әсәрләр әз туа.
II яртысында әдәбиятка большевизм идеологиясе үтеп керә, социалистик әдәбиятта төп тема – сыйнфый көрәшне сурәтләү: ярлы катлауны күтәреп, властьтан бәреп төшерелгән югары катлау вәкилләрен юк итү максатын кую.
2. 30 нчы елларда бер генә тема өстенлек итә: сыйнфый көрәш темасы.1934 елда Язучыларның Бөтенсоюз съездында социалистик реализмга нигез салына.
Элеккеге ярлы катлауның властька килүе, эшләгән эшләре мактала. Сыйнфый көрәш идеяләре өчен үз-үзеңне корбан итү данлана. Көрәш, яңа тормыш төзү беренче урынга куелып, шәхси тормыш икенче планга кала.
3. 40 нчы елларда төп тема – илне саклау темасы. Ул шуның белән аерылып тора.

50 нче еллар. Конфликтсыз әдәбият, тормышны бизәп сурәтләгән әдәбият. 30 нчы-50 нче еллар әдәбиятына тематик уртаклык хас: яңа тормыш, матур идеаллар белән хыялланып яшәү, ил өчен хезмәт итүдән тәм табу, тырыш хезмәткә мәдхия җырлау. Г. Әпсәләмов “Сүнмәс утлар”, М. Әмир “Саф җилләр”, “Ялантау кешеләре”һ. б. Бу әсәрләрдә хезмәт кешесе, алдынгылар мактала, матур тормыш төзү хыялы – күпләрнең яшәү кредосына әйләнә. Шунысын әйтергә кирәк, бу чор әдәбияты тулы бер чор кешесен тәрбияләде, яхшылыкка өйрәтте, хезмәт итүнең тәмен тоярга, аны яшәүнең төп нигезе итәргә кирәклегенә төшендерде. Бүгенге яшьләрнең кайберләре хезмәткә түбәнсетеп, эшләмичә генә байлыкка ирешү ягын караган бер чорда, без шул чор әдәбиятын күз алдына китерәбез дә аның үз вакытында никадәр зур тәрбия мәктәбе булуына тагын бер кат ышанабыз. Ул чорда әдәбият шундый булуы белән әһәмияткә ия. Дөрес, аның бер минусы бар: кешенең шәхси тормышы икенчерәк планда сурәтләнә. Бу коммунистик сәясәтнең йогынтысы көчле булу белән аңлатыла.
С.Хәким, Х. Туфан, Г. Афзал, Ш. Галиев кебек шагыйрьләр әдәбиятка яңача сурәтләү алымнары, юмор һәм сатира белән килеп керделәр
4. 60 нчы еллар әдәбияты шактый зур уңышларга ирешә. Беренчедән, репрессияләнгән һәм әдәбияттан вакытлыча читләштерелгән әдипләребезнең исемнәре кире кайта. Х. Туфан, М. Җәлил һ. б. Икенчедән, элек буржуаз әдәбият вәкилләре дип аталган язучыларыбызның иҗатлары өйрәнелә башлады. Н. Думави, С. Сүнчәләй, Дәрдемәнд, С. Рәмиев, Ф. Әмирхан әсәрләре дәреслекләргә кертелеп, укучыларыбыз әдәбиятның иң матур һәм үрнәк әсәрләре белән таныша башладылар.
Бу чорда да төрле профессиягә караган хезмәт кешеләренең тормышын сурәтләгән, социализм идеологиясенә, партиягә дан җырлаган әсәрләр иҗат ителә.
Шагыйрьләрнең яңа буыны – Р. Фәйзуллин, Р. Гаташ, Зөлфәт, Р. Харис, Ф. Сафин һ. б. – әдәбиятка үтемле фәлсәфи сүз һәм кеше язмышы, яшәү мәгънәсе турында уйланулары, кыю фикерләре, өр-яңа темалары белән әдәбиятка заман сулышын алып килделәр. Күп тә үтми әдәбиятка алар башлаганны лаеклы дәвам итүчеләр төркеме – М. Әгъләмов, А. Хәлим, М. Галиев һ. б. килде. Әдәбият күпкә баеды, ныгыды, яңарды.
5. 70-80 нче еллар – милли тойгы уяну, әдәбияттагы торгынлыкка каршы көрәшү еллары..

Бу чорга хас тагын бер нәрсәне әйтми китеп булмый. Бу – ике тенденциянең көрәшүе:
· производство темасы;

· авылны, табигатьне саклау өчен көрәш темасы.
М. Мәһдиев производство темасының шактый зур зарар китерүе турында әйтергә ярата иде. Чыннан да, нефть чыгаручыларны мактап язган (Г. Ахунов “Хәзинә”, Ш. Бикчурин “Каты токым”), Чаллыда КамАЗ (Э. Касыймов “Томан аша” һ. б.), Түбән Камада нефтехимия төзелешләренә дан җырлаган әсәрләрнең бүген аз укылуын яки бөтенләй укылмавын ни белән аңлатырга? Халык мәнфәгатьләренә каршы барып, тирә-як табигатен кырып-җимереп бетерү исәбенә эшләнгән эшләргә дан җырлау үзен акламады, чөнки ул халыкныкы түгел. Бу зур төзелешләр Кама аръягы халкына зур зыян салды. Күп җирләр су астында калды, гасырлар буе яшәгән авыллар, зиратлар күчерелде, илнең төрле почмакларыннан килгән халыкның төп теле урыс теле булу аркасында, башка милләтләр белән шыплап тутырылган туган төбәгебездә татар теленә урын тарайды, гореф-гадәтләребез бетә барды, катнаш гаиләләр күбәйде. Бу төзелешләргә эшче көчләр күп кирәк иде. Аларны туплау авыллардагы хезмәт кешесе исәбенә барды, нәтиҗәдә авылларыбызның төп тоткасы – хезмәт кешесе сан ягыннан кимеде. Бүген Татарстанның техник үсеш алган төбәккә әверелүеннән халыкка ни файда? Халык җүләр түгел. Үзен бетерү белән ул беркайчан да килешмәячәк. Ул чорны мактаган әдәби әсәрләр белән дә эш шулай тора.
Авыл, табигатьне саклау темасына иң элек М. Мәһдиев, Ә. Еники, А. Гыйләҗев кебек әдәбиятыбыз корифейлары килде. Аларның әсәрләрен санап тормыйм. Тик шуны гына әйтеп үтәм: халык турында иде ул әсәрләр, кулдан кулга күчеп укыла торган затлы әсәрләр иде алар. Күпме укысаң да укып туя торган түгел аларның китаплары, чөнки алар – татар рухын чагылдыручы һәм аны саклаучы, барлаучы әсәрләр.
6. 90 нчы еллар – тормышка бирелгән бәяләр, рухи кыйммәтләр үзгәрү чоры. Тарихи тема – төп тема. Тарихи әсәрләр иҗат итүче күп кенә авторларыбыз яшь буынга тарихыбызны аңлату буенча искиткеч файдалы эш башкардылар һәм бу эшне яңадан-яңа язучыларыбыз дәвам итәләр. М. Хәбибуллин – күпсанлы тарихи романнар авторы. Аның “Кубрат хан”, “Атилла”, “Илчегә үлем юк”, “Шайтан каласы”, “Сөембикә ханбикә һәм Иван Грозный” һ. б. романнары халкыбызның борынгы сөннәр белән бәйле һәм Азов, Идел Болгарлары чорын, Казан ханлыгы тарихын яктыртуы белән кыйммәтле. Н. Фәттахның “Итил суы ака торур”, “Сызгыра торган уклар”, В. Имамовның “Казан дастаны”, Ф. Латыйфинең “Хыянәт”, Р. Батулланың “Сөенбикә кыйссасы” романнары югала башлаган тарихыбызны күзалларга ярдәм итәләр.
Тарихи әсәрләр рәтенә кайбер поэмалар да керә. Ренат Харисның “Ант суы” поэмасы Болгар белән урыс иле арасында солых төзүгә багышланган.
Гәрәй Рәхимнең “Аяз көнне яшен” әсәрендә 1236 елда монголларның болгарларны туздыруы һәм басып алуы турында сурәтләнгән.
Әхсән Баянның “Алтын кашбау” әсәре дә Болгар чорына багышланган.

Тарихи темага хатын-кыз язучыларыбызның алынуы үзе бер мәртәбә. Ф. Бәйрәмованың “Күчем хан” романы Себер татарларына гына түгел, ә бөтен татар дөньясына эшләнгән иң изге эшләрнең берсе дип саналырга лаеклы. Аны укыйсың да татар халкының бөеклегенә, көч-куәтенә, максатчан яшәргә омтылуына сокланасың.
Йомгаклау сүзе. Гомумән, бу кыска мәкаләдә барысын да сөйләп бетерү мөмкин түгел. Һәр укытучы материалны үзе теләгәнчә тулыландыра ала, бигрәк тә тарихи әсәрләрне тирәнрәк өйрәнү мөһим, чөнки алар татар халкының үсеш эволюциясен чагылдыручы, рухи кыйммәтләрен барлаучы әсәрләр. Бу язмалар әдәбиятыбызның бай тарихын өйрәнүгә кереш мәкалә буларак, әдәбият үсешен бербөтен процесс итеп күзалларга ярдәм итәргә тиеш.
